
騎攢槊刺遇春遇春一箭中其前鋒大呼殺入敵敗散走

詹同等奔陝州其衆悉降遂營于河南城北門其行省平

章梁王阿魯溫請降乘勝進克陝州直抵潼關李思齊部

將張德欽薛穆飛等拒戰馮勝光登擊敗之遂入潼關攻

李思齊營思齊棄輜重奔鳳翔我師遂取華州時陝西州

郡皆李思齊張思道〈卽張良〉二人所據○時河南諸郡皆下

獨裕州守將郭雲勇而有謀累戰不克招之不從後以孤

軍戰敗被執　上嘉其忠義釋而用之○立山東行中書

省調江西行省參政汪廣洋爲山東參政以翰林學士陶

安爲江西參政○山東州郡新附詔今年夏稅秋糧盡行

蠲免○命指揮朱英復姓沐調守建寧節制邵武延平汀

州三衛時英從大將征閩有功遂有是命未幾擢都督

○命工畫古孝行及身所經歷艱難起家戰伐之事爲圖

以示子孫謂侍臣曰朕家本業農祖父皆長者世承忠厚

積善餘慶以及於朕今圖此者使後世觀之知王業艱難

也起居注詹同等頓首曰　陛下昭德𡸁訓莫此爲切

上曰富貴易驕艱難易忽久遠易忘後世子孫生長深宮

惟見富貴習于奢侈不知祖宗積累之難故示之以此使

朝夕觀覽庶有所警也○命儒臣學士朱升等修女誡諭

之曰治天下者修身爲本正家爲先始于謹夫婦后妃雖

--

母儀天下不可使預政事至嬪嬙之屬不過備職事侍巾

櫛若寵之大過恐驕恣犯分上下失序歷代宮闈政由內

出未有不爲禍本者夫內嬖惑人甚于鴆毒惟明主能察

於未然其他鮮不爲所惑卿等爲朕述女誡及古賢妃之

事可爲法者示後世子孫有所持守○蘄州進竹簟却之

　上謂中書省臣曰古者方物之貢惟服食器用故無耳

目之娛玩好之失今蘄州所進竹簟固爲用物但未有命

而來獻若受之恐天下聞風皆爭進奇巧則勞民傷財自

此始矣命却之仍令四方非朝廷所需毋得妄有所獻○

定天子祭祀冕服　上謂陶安曰五冕禮大繁今祭天地

宗廟則服衮冕社稷等祭則服通天冠絳紅袍餘不用

五月禁宦官不得典兵預政○大將軍徐達調都督郭興

守潼關先是馮勝旣拔潼關請於達曰潼關三秦門户最

爲要害李思齊張思道日所覬覦宜擇將益兵爲戍守達

遂以命興統指揮張龍于光等守之○上廵幸汴梁議定

都兼謀取元都○廖永忠朱亮祖進兵取廣西攻梧州元

達魯花赤拜住率官吏父老迎降時元吏部尙書普顏帖

木兒張翔以便宜從事入廣西行次藤州聞我師至卽欲

募兵迎戰民無有應之者旣而聞州守吳庸出降乃率所

部百餘人走鬱林亮祖勒兵追斬之於是潯貴等州郡以

